
Y diwedd
(Llythyr Paul at y Colosiaid_30)

17 Dwedwch hyn wrth Archipus: “Gwna'n siŵr dy fod yn gorffen y gwaith mae’r Arglwydd wedi ei roi i ti.” 
18 Dw i’n ysgrifennu'r cyfarchiad yma yn fy llawysgrifen fy hun: 
PAUL. Cofiwch fy mod i yn y carchar. 
Dw i’n gweddïo y byddwch chi’n profi haelioni rhyfeddol Duw! (4:17-18)
Dal ati... dal ati... dal ati! Unwaith eto gwelwn Paul yn annog Cristnogion i ddal ati – un Cristion penodol y tro yma, sef Archipus. Does dim un Cristion yn ‘Superman’ na ‘Superwoman’. Roedd Paul yn deall fod pob un Cristion angen anogaeth a chysur. Roedd o ei hun yn derbyn cysur o wybod fod yna gwmnïau bach o bobl yn cyfarfod i addoli Iesu Grist. Ei waith o oedd eu dysgu ymhellach, a’u cadarnhau yn y ffydd, fel eu bod yn glynu at Iesu. Roedd o hefyd yn cael cysur o gwmni ei ‘frodyr annwyl’ pan oedd o’n y carchar,
Roedd Paul yn deall bod angen anogaeth ar Archipus. Wyt ti ‘rioed wedi dechrau gwneud rhywbeth, a meddwl yn fuan wedyn na fyddi di’n gallu ei orffen? Dw i wedi gwneud hyn, ac mae’n deimlad ofnadwy... yn enwedig os wyt ti wedi rhoi dy air dy fod ti am ei wneud. Diolch byth fod yna bobl o’n cwmpas ni sy’n gallu dweud, ‘Dal ati, mi fedri di wneud o....’ 
Mae sôn am Archipus yn un lle arall yn y Testament Newydd, ac yno mae Paul yn cyfeirio ato fel, ‘cyd-filwr dros achos Iesu’ (Philemon 1:2). Yn amlwg roedd gan Archipus waith arbennig i’w wneud, felly roedd Paul yn ei annog yn ei flaen.

Doedd Paul ddim yn ysgrifennu ei lythyrau yn ei lawysgrifen ei hun. Roedd o’n siarad a byddai rhywun arall yn sgwennu’r geiriau ar bapur (neu femrwn). Ond, fel cadarnhad mai fo oedd yn dweud y geiriau roedd o’n aml yn gorffen ei lythyrau gyda chyfarchiad yn ei  lawysgrifen ei hun.

Mae’r gair ‘Cofiwch’ yn anod 18 yn golygu ‘Gweddïwch amdana i’; roedd o’n gwybod y byddai hyn yn ei helpu. Tra roedden nhw’n gweddïo dros Paul, roedd o yn gweddïo drostyn nhw. Roedd o eisiau iddyn nhw brofi haelioni rhyfeddol Duw.

Mae o’n gorffen ei lythyr drwy ddefnyddio geiriau tebyg iawn i’r rhai roedd o wedi ei ddefnyddio ar gychwyn y llythyr (1:2). Be ydy haelioni rhyfeddol Duw?

Gair arall amdano ydy gras: rhodd gan Dduw, nad ydyn ni’n haeddu nac yn gallu gweithio amdano. Mae Duw yn ei roi i ni yn rhad am ei fod mor garedig a hael; dyma sut mae Duw yn ei hamddiffyn ni a’n helpu ni. Dyn ni’n derbyn o haelioni rhyfeddol Duw drwy Iesu Grist, 
Clod i Dduw am yr haelioni anhygoel mae wedi ei ddangos tuag aton ni! – ei anrheg i ni yn y Mab mae’n ei garu. Cawson ni’n gollwng yn rhydd am fod marwolaeth ei fab ar y groes wedi gwneud maddeuant ein pechodau yn bosib. Dyna lle dyn ni’n gweld mor anhygoel o hael mae Duw wedi bod tuag aton ni! (Effesiaid 1:6-7)
Yr unig ffordd i gywiro eglwys, neu Gristion unigol, sydd wedi crwydro ydy drwy osod Iesu Grist yn glir o’u blaenau. Dyna oedd bwriad Paul wrth ysgrifennu’r llythyr yma at y Colosiaid. Pwysleisiodd fod Iesu’n ddigon, ac y dylid rhoi’r lle cyntaf iddo bob amser:
Peidiwch gadael i unrhyw un eich rhwymo chi gyda rhyw syniadau sy’n ddim byd ond nonsens gwag – syniadau sy'n dilyn traddodiadau dynol a’r dylanwadau drwg sy’n rheoli’r byd yma, yn lle dibynnu ar y Meseia. 9 Achos yn y Meseia mae dwyfoldeb yn ei gyflawnder yn byw mewn person dynol! 10 A dych chi hefyd yn gyflawn am eich bod yn perthyn i’r Meseia, sy’n ben ar bob grym ac awdurdod! (2:8-10)

